
স্কন্ধ তক আলম্বিত চাঁচর চিকুরে

সুশোভিত শির; শোভে বনস্পতি যেন

নিবিড় পল্লব ভারে অবনত শাখা।

বিশাল তটের প্রায় বিশাল উরস

প্লাবিত সাহস নীরে; বিস্ময় মানিয়া,

কহে মনে মনে সতী;—"দেখি নাই কভু

এ হেন তেজস্বী রূপ দেবগণ মাঝে।

দিতি হৃদ আকাশের প্রভাকর এরা,

অদিতির গর্ভসর কুমুদ দেবতা।

এ হেন প্রভাব বিনা কেমনে জিনিবে

ত্রিভুবন; দেবগণ, কেন বা হইবে,

ভয়ে সঙ্কুচিত। ভাল, দেখি বীরপণা।”

এতেক ভাবিয়া দেবী কহিলা চণ্ডেরে;—

"বীর, বল দেখি মোরে কেমনে লইবে

প্রেম আক্রীড় উদ্যানে;—বনাগ্নি যে আমি—

নিমেষে দহিব বন, পশিব যেখানে।

শুনিয়া থাকিবে পণ মোর; ধর অস্ত্র,

এসে যদি থাক হেথা যুঝিবার লাগি,

ধূম্রলোচনের পথ অনুসারিবারে।

কালের হয়েছে কাল বিলম্বে কি কাজ?

ধর ধনুর্দ্ধর দোঁহে ধনুক দোঁহার;

গণ তবে উল্কাপাত,—বাণ পাত মোর,

